
Non era fácil a tarefa de 
Rivas. Logo da solidez narra-
tiva dun texto como Os li-
bros arden mal, non se espe-
raba do coruñés nada que 
non mantivese a altura. E 
cómpre recoñecer que Todo 
é silencio non defrauda. 

Instalado nunha singula-
rísima sorte de western ne-
gro, mestura na súa trama, e 
na óptica do relatado, a epo-
pea dos cowboys solitarios e 
a crónica dos ambientes de-
lituosos para debuxar unha 
xenuína radiografía desa Ga-
licia paralela na que impe-
rou a omnipresente batea 
narcotraficante. 

Ollo, é certo que Todo é si-
lencio ten como escusa argu-
mental o mundo do tráfico 
de drogas nas nosas costas. 
Mais ese non é o tema últi-
mo da novela. Moita máis im-
portancia que a que poida 
presentar o enredo de des-
cargas ilegais e persecu-
cións policiais –ao que non 
hai que lle restar mérito, pois 
consegue crear un atractivo 
fío de acción que mantén 
atento o lector– ten na nove-
la a reflexión que, a través 
das complexas circunstan-

cias dos personaxes, se for-
mula a propósito das rela-
cións de Poder, dos móbiles 
e resortes que o activan, o re-
gulan e o transfiren, das escu-
ras maquinacións que o per-
petúan ou aniquilan, das ino-
cencias corrompidas que no 
camiño deixa e as cobizas 
desmedidas das que se nu-
tre. 

As páxinas deste libro (ci-
nematográfico coma pou-
cos, ata o punto de que os 
seus –por veces– ben breves 

capítulos semellan planos 
secuencia) vense animadas 
coas pulsións máis básicas e 
instintivas do ser humano. 
Ese xogo coa arxila do amor, 
das relacións paterno–filiais, 
da admiración aos pseu-
doheroes da veciñanza e 
mundo próximo, dos odios e 
rancores aos maiores que 
nos instigaron e/ou defrau-
daron, en fin, a todo aquilo 
que, dende a nosa infancia e 
mocidade nos determina 
como futuros adultos com-
parece, como non, perfecta-
mente acentuado nesta no-
vela. 

Ten Todo é silencio moito 
de Mystic River. O regreso en 
ambos dun adulto ao mun-
do no que foi rapaz para, 
dende a condición policial, 
tentar restablecer o reequili-
brio dese universo da ino-

cencia 
primeira que 

esfarelou é razón 
que os irmanda. Mais as 

planas de Rivas teñen tamén 
moito que ver con outros 
predios, dende a Rosalía do 

título ata o Puzo de The Go-
dfather, do que o Mariscal de 
Rivas semella ser unha refor-
mulación enxebrizante e re-
tranqueira con altas doses 
de autoparodia. 

O resto é Rivas en estado 
puro: personaxes construí-
dos cos adobíos sentimen-
tais necesarios para empati-
zar co lector, ao que cómpre 
render emotivamente; sim-
bolismos e metaforizacións 
de efectismo contrastado, 
que balizan acaidamente a 
arañeira diexética na que se 
vai tecendo o interactuar de-
ses personaxes; e unha prosa 
de sotaque poético, marca 
da casa, onde todo foi labra-
do para marabilla e admira-
ción dos que nunca len ao 
–magnífico– Rivas poeta e só 
ven polos ollos deste seu re-
flexo especular. 

Na mallante do corazón, 
loitando co reverso escuro 
dos ácidos do Poder, fálanos 
todo o silensio mudo de Ri-
vas, unha xeografía das 
paixóns e o Tempo que nos 
alegoriza. 
RIVAS, Manuel, Todo é 
silencio, Ed. Xerais, Vigo, 2010, 
PVP. 17, 50 €

Non sei se as conversas sobre o mapa de Fontán que 
de seguro haberían de ter no seu encontro en 1959, en 
Montevideo, Xosé Canabal e R. Otero Pedrayo se ía avi-
var a querenza de situar todos os lugares de Galiza, o 
que si sei é que este ameno e fermoso libro de Manuel 
Losa Rocha prendeu en min o desexo de coñecer o 
mapa de Galicia que Canabal levou sempre na súa ca-
beza: un mapa “da súa xente”, un mapa dos afectos. 

Manuel Losa Rocha fainos un agasallo cunha biogra-
fía na que vai tecendo conversas, cartas e documentos, 
na que ensarilla a historia da Galicia de nacenza e a da 
que se constrúe fóra; unha historia na que un mociño 
de trece anos do concello do Pino se vai converter en 

grande empresario da Industria Papelera 
Uruguaya S. A, na que soña con 

xuntar no Uruguai os seus 
pais e irmáns, na que crea 
a súa propia familia, Cana-
bal Pérez, e goza nos últi-
mos días dos seus netos e 
netas; a historia dun home 
de ben, bo e xeneroso, que 
lle dá a man ao Consello de 
Galiza, axuda a sintonizar a 
emisora Sempre en Galicia, 
preside o I Congreso da 
Emigración Galega, logra un 
dos soños de Bóveda, cons-
tituír unha entidade banca-
ria galega, o Banco de Gali-
cia, apoia e participa na 
creación de entidades como 

o Centro Republicano Espa-
ñol... e é Ministro plenipotencia-

rio da República no exilio. Nestas 
páxinas, Losa Rocha configura un 

mapa para establecermos os puntos de conexión do 
nacionalismo con e despois de Castelao, das fronteiras 
elásticas da República Española... Un libro no que non 
molestan os momentos nos que se cae na haxiografía, 
porque o bo biógrafo nos prende desde a infancia no 
Amenal até os últimos momentos. As respostas están 
dadas para sabermos da razón da homenaxe no seu 
concello natal. Outras fican na memoria ou no pasado. 
Deste libro no que se aprende, unha sabia máxima: “A 
quen dis o teu segredo, dás a túa liberdade e estás suxei-
to”. 
LOSA ROCHA, Manuel, A Galicia de Montevideo, Ed. 
Galaxia, Vigo, 2010, PVP. 22 €

Na novela, a 

reflexión ten máis 

peso que o enredo 

do narcotráfico

O Certame literario de relato de aventuras “Antón Avi-
lés de Taramancos” premia este 2010 a obra Costa necró-
pole Escenarios para deslembrar de Mariña Pérez Rei. 
Parabéns para o concello de Noia polo apoio ás nosas 
letras durante xa nove edicións; máis aínda neste mo-
mento cando a situación económica se está deixando 
sentir nos certames literarios, eventos, que en moitas 
ocasións se tornan imprescindibles para dar a coñecer 
obras e autores que doutro xeito non terían chegado ás 
nosas mans. 

A Mariña Pérez Rei, que xa conta con tres premios li-
terarios no seu haber, tiveramos a oportunidade de nos 
achegar noutras ocasións como aquel estupendo poe-
mario Fanerógama, da súa estrea literaria, e do que aquí 
aínda se deixa sentir o pouso da tristura. 

A obra desenvólvese en sete escenarios configura-
dos a xeito de capítulos que, con quebras temporais, 
van ofrecendo diferentes etapas no camiño de madura-
ción persoal do protagonista. O pano de fondo, unha 
África desapiadada na que o único camiño de esperan-
za é a emigración. Alí existe unha praia universo na que 
nenos como Saïd sobreviven traballando en condicións 
escravistas despezando barcos, e aínda na desolación 
dese lugar hai un oco para a amizade e a solidariedade. 

Enfrontámonos a unha realidade crúa que, xa desde 
a morte de súa nai, forxa prematuramente en Saïd unha 
vontade férrea por ser outro diferente daquel ao que es-
taría predestinado, e que o acaba levando a un caiuco 

de futuro incerto. 
A autora consegue un ton narrativo 

lírico, onde predomina o 
intimismo, que se desen-
volve en períodos que por 
veces nos convidan a de-
morarnos e reler como an-
te os versos dunha compo-
sición poética. 

E finalmente, unhas estu-
pendas e ben integradas 
ilustracións de Emérita 
Méndez López póñenlle a fi-
ta a unha obra de enorme vi-
xencia e feitura impecable 
que lles recomendo engadan 
na súa listaxe de agasallos 
deste Nadal. 
PÉREZ REI, Mariña, Costa 
necrópole, Ed. Toxosoutos, 

Noia, 2010, PVP. 9 €

África en soidade 
Impecable agasallo 

PILAR PONTE

Foi por principios, por fidelidade ás lecturas de 
D’Annunzio e compañía polo que o narrador do pri-
meiro conto se alistou, de mozo, na División Azul, e 
acabou nunha nada gloriosa trincheira da fronte ru-
sa; moitos anos despois, xa a punto de xubilarse coma 
catedrático de literatura, relátalle a un alumno o que 
xamais contara: o sobrehumano horror ao que sobre-
vivira no corazón da taiga. No segundo conto –cun 
ambiente de filme en branco e negro– un anódino 
vendedor de enciclopedias 
e unha bibliotecaria co-
quetean co romance, 
trebón sentimental que 
se desata nun vasiño de 
auga –ou de absinto, 
para sermos exactos–, 
unha chuviosa noite de 
Walpurgis nunha cin-
senta cidade de provin-
cias con sala de festas, 
baile e cea. No terceiro, 
un guionista decide de-
volver persoalmente to-
dos os libros que lle 
prestaron; e así, pasados 
os anos, ao reencontrar-
se cos vellos coñecidos 
que ata entón só existi-
ran coma recordos in-
tocados, preservados e 
resumidos naqueles obxec-
tos, naqueles mundos que el ta-
mén compartira –uns lectores gardados 
eles mesmos, coma estampas, entre as páxinas 
dos libros–, constata o implacable paso do tempo. Por 
último, o cuarto preséntase coma una conferencia so-
bre o feito de escribir, impartida por incómodo teóri-
co da literatura, e finaliza cun xiro final que, de segu-
ro, aprezaría Borges; e tamén a Orson Welles. 

Apoiada nun discurso fluído e felizmente alleo a 
estilismos imposibles, a narración dispón con eficacia 
os detalles que dotan de atmosfera os escenarios. Ca-
tro contos, pois, para o entretemento, protagonizados 
por letraferidos, para quen os libros –lidos, escritos, 
vendidos, prestados ou devoltos– representan un fac-
tor determinante nas súas vidas e condicionan a súa 
realidade. 
LÓPEZ LÓPEZ, Xabier, Os libros prestados, ed. Galaxia, 
Vigo, 2010, PVP. 13, 50 €

